Galesia 1:1 i Galesia 1:7

Galesia Vegenalitini Luhuva
Paulo Gizo Kimimo

Galesia vegend nonohd kimike gizo kimi gako

1 Neza Paulona aposolo nene ve makolimo
nimiselemimo it6 vegenalite hoza gaké ma lini-
tamgmc’), Izesu Kilisté ité heleneikuti alémo oti
ve Omasi ameteho nene ai gakotd aposolo 1016
utimina,

2 itd nigivénege lugdagi imanelé niamé kezagi
makd nounike nene Izesuni vegenala zuha Gale-
sia mikasiuka niat6 niat6 lekeliluhuva imane gizo
nolukumuve.

3 Omasi ameteho ité Guivahanite Izesu Kilisto
aitokati nasahili it6 hulu lekelitoka minino.

41zesu eza ameteho Omasimini gakotd nene itina
gamena golesa netatémo lelémo golesa inogo ikuti
gologi oletanogo leli lihimamule loko minoko
aleko imolda nene ezda ahulamo.

5 Nenemu Omasimini lapana ale ote-loko voko
minatune. Lamana.

Gako lamana haito mako nomive

6 Lekeza nene Kilistoni nasahilikd mini ami-
tave loko sele lo likimi velé6 mini hana amake
lekemegesa amiake haitdo gako lamanaku viki
lakagata miliki giliaka niakumu nene oho loko
nololeketuve.

7 Gakoé lamand nene maké nomimoéza, hanuva
vegena lugda nenete Kilistoni gako lamana nene

ali gopa ake nenémini iaka niave.



Galesia 1:8 ii Galesia 1:14

8 L4 niamodza, nezahe it6 okulumakuti agelo
makolimohe Izesuni gako lamand amunaloka lo
lukumuha nene lo lekememoko ale gopa oko haito

lo lekemesd nene lolimini mututoni lolé osato
neve.

9 Amina gako nene gozapa lunimoé dminagé nene
goha noluve. Makolite nene gako lamana amu-
naloka lo lekemekugo gilinamo nene ali gopa iki

haitoliminiki li likimitamo nene lolimini mututoni
lili itamo neve loko goha nene noluve.

10 Gaké nolumé nene vegenalite dnigi kumu

hilitave loko lamuve. Omasimo dnigo amu hilitive
loko noluve. Neza nene vegenalite nenikumu
giliko ititive loko hoza alulina, Kilistoni gelekelé
ve minamuline.

Paulo aposolo lolo imémamini mogona

11 Nigivénegita, neza gakd lo likimitoze, gililo.
Izesuni gako lamand lo lukumumoé nene vege-
nalite kagata giliki ali utéo amo nomive.

12 1t6 vegenalititokati nomive. Ité vegenalite

lainim-initamave. Izesu Kilisto ezaa lo ut6 oko lo
nimimo neve.

13* Neza gozapa Zuta ve minuke holuikd mi-
nokuke, netd mata oko moloko umo li likimikago
nene gilinave. Neza Omasimini mond gele veg-
end nene gopoguni moloketuke kepeleko kimisele
kimisele moloko, kelémo golesa galasa oaka umo
nene,

14 * jzegipa nahallnegini Kivilegeko izotegini
ametegini itd avotegini mogona nene haha ami-

* 1:13: Apo 8:3,22:4-5,26:9-11 © 1:14: Apo 22:3

tive loko amina gakolimo alévolé oko minative
lokuke nene, amuza moloko 14 oaka umoma neve.

15 L4 oakd umoza, Omasi nenémo amunaloka
izOnehini agatupagu nougo, anigoake, nasahili one-
take nelémo et oake sele 1o nimimo.

16 * Sele lo nimimoé nene, giligo, etokago,
gakola nene Zuta vegend minamamolaaloka ale
hutili itane loko gipaldmini mogona lo uté oko
nelepizimo6. It6 14 imo6za, amina gakokumu gele
vevesonouhe loko vegena makotoka loka oketa-
mumoma neve.

17 1t6 aposolo goi iki lili iki minamolda keza
dmina gako lamand nene hee liki li nimitave
loko Zelusale numutoka itemumdma neve.
Anigosa ugopa, litd oko Alapia mikasigu mikasi
gomopalalo voko minuke atigina oko Tamasiko
numutoka vo anituma.

18 * Neneloka nougo, Kkilisimasi losive makole
oko vokago, Pitani danigatove loko Zelusalega
itekugo, holisi losita mako minusimo.

19 Nenelé nousike, aposolo lugda mako
dnigamum0. Guivahanimini agunala Zemusinigd
anigum0, Aaisi mono gizapa ve napa minamad
nenazo.

20 Tt6 gako imane luhuva nogizumé nene soza
gako nomive. Omasimini agovisalé lamana noluke
luhuva nogizuve.

21 L4 okuke nene, Silia mikasiga it6 Silisia
mikasigu nene voko minumo.

221t6 Zutaia mikasigu Kilistoni vegenala zuhate
neni nogokald dnigamamo.

* 1:16: Apo 9:3-6, 22:6-10, 26:13-18 * 1:18: Apo 9:26-30

23Kezavegenalugdate nenikumu gaké mako lik-
ago laaliki gelemo: Gopoguni mololetake lepeleko
limiseleko mond ale golesa itive loko vi vémo goha
ale viligoake vegena nene mono lo nokimive.

2414a liake, nenikumu Omasi agepoka liki mini-
aka amo.

2

Aposolote Pauloni hozamu gelego lamana imo

1* 14 okago, kilisimasi 14 oko vokago, Pana-
pasiki Zelusalega goha atigina oko itekusike, Tae-
tasini nene ale gimizekusike mako itunimao.

2 Nene hanuva 14 amumd. Omasimo gako lo

uto oko lo nimité nene itumo. Itumo nene Zuta
vegend minamamolda Izesuni gaké lamana lo uto

oko lo kemeakd noumd nene monoku kugulizaki
ve kezago alegesa iki niago aveto oko lo kumumo.
Neni hozamu géneka likikoma hoza goi oko aleko

minumoKki ito hoza itina aleko nominumoki nene
hanuvamu aluma gelekative loko 14 umoma neve.

3 L4 okugo, ve lugdahe it6 nezagi minusi ve
Taetasi ahe eza nene Kiliki ve nenazo, nenemu
Zuta ve lolo itive loko agupeld nene Omasimini
anosa molotatune liki li hukitatahe loko nougo
lamamoéza,

4 emane amunaloka ve lugda nene soza sazalo
mono ve iki holutegu asugunatoka anitemo. Keza
Izesu Kilistotoka voko apizeko minunike neta
makolimini nagaku minamuhd nenémini mogona
anigatune liki Mosé 1o hukoko 1i gakolimini gelekelé

* 2:1: Apo 11:30, 15:2

ve lelémo molatune liki anigi 1016 itune liki hala
giki amo.

> Nene vete leli ale limitune liki likago, leza Ize-
suni gako lamana nenémo lekelitoka ale gilitoko
alitive loko Taetasini agupel6 anosa milatave liki
likago keké gele kememuhdma neve.

6 L4 okago, vegenalite gelego moné kugulizaki
ve minamo nenete leli gapo hizi 1i inigi némini
mandmini initamaméma neve. It6 keikumu
gulugo haitolimini iki minamamoé neve. Omasimo
dmindminoko lugupeld d&nigamé nene itetigl
lemetigi osd amive. Zelusale numutoka itu
zupahé nene dmina mond gizapald vete haito
gakd mako lo utd oko lo kimitane liki mini amiki
li nememamao.

7 Keza lda liki li nememake laa likigé gelemo:
Omasimo Pitani nene Zuta vegenatoka Izesuni
gako lamana lo uto6 oko lo kimitive loko lotama.
Amin&mini oko neni nene hetoka vegenatoka gaké
lamanad lo utd oko lo kimitane loko lonetamo neve
liki gelemo.

8 Pitd nene Zuta vetini aposolo 1016 imé dminag6d
oko neza nene Omasimini zdmuzalé hetoka vege-
nalitini aposolo lolé uma.

9 L4 okago, Zemusiki Pitaki Zoniki monoku
kugulizaki ve niahe liki gele ve nenete nenikumu
nene Omasimo apazd hoza lehizemikave liki
gelemo¢. Giliake, ligiveteve liake, Panapasiki
ligizaku alemo. La iake, lekeza hetoka vegenatoka
mond hoza nalisiko, lezate Zuta vegenatoka
naluko, oko minatune liki li hukamao.

10 Gohogt vegend limiki niamolda nasahili iki-

tataive likigo li nememd. It6 amina hoza amuza
moloko alitohe loko gele minuto lave.

Atiokia numutoka Paulo Pitani gaha ami gako
111t6 Pitd eza Atiokia numutoka okago, aitokati
netd golesa uté onoigo, anigokuke, ai agomulald
pelevesava zeko gako lo amumo.

12Nenémini mogonda 14 oko neve: Goi oko nene
hetoka ve mond gele ve makd Zemusi kimise-
lekago ake Pitagegi mako minake nosanetd nene
hamakokuti ninago, alika nene Zuta ve mako ikago,
dnigoake, hetoka vegi kugupelé Omasimini anosa
minatave liki amuza miliakd a vema nianazo loko
keikumu alegesa legekago hetoka ve nene ahulo
hoto okimiake, kezagi makd minoko nosaneta
namimo.

13 L& oake, voko aleko oko aleko noigo, Zuta
ve monoku agivelage amindminiki genezaini losigi
vegenalitini suni aleke Pitani alimi vati ago, Pana-
pasi eza keitoka mini ameko kei suni alimo.

14 1.4 iki minake, Izesuni gakd lamanalimini
gapogu hee liki vamago nene danigokuke, veg-
end lugaatini kovogisalo nene Pitani lda loko lo
amumo: Geza nene Zuta ve noanimdza, Zuta ve
leli avotege li huka gakoé nene ahulokanike hetoka

vete iki miliki iakd niakd nene novane. Nenemu
hetoka ve keza Zuta ve leli oko molokogu vitave

loko nolanimo nene etamive, loko lo amuma.

Zutavegihetokavegi gili alévolé akumule lokogo
kuguto vizeakd noive
15 Leza nene hetoka ve gopa napa miniakd
nia vegenakuti utdo amune. Zuta ve gihila uto
unimoza,

16 * 14a loko geleaka noune: Mosé lo hukoko li
gakd emane gele alekinake hozava ale-loko voko

mininake lihimate asu olimiakalda nomive. Izesu
Kilistonimu gele alévolé okukogo lihimate asu

olimikiko minanogo une. Laa loko gelekunike, lo
hukoko li gakolimini hozava aleko nominukopa,

lihimate asu olimikiko minatune loko Izesu Kilis-
tonimu mota gele alévolé okune.

17 Kilistotoka voko gimizekoko lihimate asu itive
loko nouhaza, 14 oloko novinake hetoka vegitana
oko golesa netd aleaka vegena lol6 noukoma nen-
emu nanave loko litune. Kilisto golesa neta alilo
loko lelémo vati oaka noihe. Oe, 14 oko nomive,

keke.
18 Lihimate asu itive loko Mosé li gakoté amege-

sal6 mololoko vituni suni mota gale zunimo nene
goha apatitunimo nene, lamana lo hukoko li gako
pelevesava zeaka nounimo nenémini mogondaa uto
inogo ive.

19 Mosé lo huka gaké nenémo aminama gele
alekinake alévolé nemetameni alito gapo hize 11
oake nemeni apele hilimo gelekamdza, Omasimule
loko minatove loko otekumo neve. It6 Kilistoni
apili nihelego nezagi zohota zal6 nipili hilikamaé
gelekamoza,

20 jtinasa minoko aleko noumd nene, nezaneg6
minamuve. Kilisté eza mulinegi minoko aleko
noigo, nugupetunu minoko aleko noumd nene

Omasimini gipalamu gele alévolé onouke minoko
aleko oaka nouve. Eza nene agika nenitoka

moloake minoko aleko imolaa nene nenikumule
loko ahulamo neve.

* 2:16: Age 143:2; Lom 3:20-22

21 Lo hukoko li gaké emane gele alekoko lihi-
mate asu olimikago minoaka im0 nelina nene,
Kilisté nene hanuvamu hilim¢ lol6 ilinamoé ne-
nazo, Izesu nohilike Omasimini nasahili lehizele-
tamo nene ale gopa oko ahulosa amuve.

3

Lo hukoko li gako gele alesa nehe Izesukumu
gele alévolé osd neve

1 Kee, Galesia vegena negi nagi neneta, lekeza
nene éahoma lekelémo gopa napa ive. Izesu
Kilistoni nene zohota zald hili mogonaa lo leke-
meko nolekelepizuko, lokogomulatunu anigi aku-
tiki anigamOma neve.

2Netd hamokumu loka oleketatoze, giliki li nim-
ilo. Lekeza Omasimini Sikalaht alemo nene, nana
iake alemdoma neve. Mosé lo hukoko li gakoma gili
aliake alemo nehe, ito Izesukumu gili alévolé iake
alemo neve.

3 Nanamu negi nagi hiziki niave. Sikalahulimini
gapogu api iki li-liki nivakuti nene ali viligiki
litaha mogona ali miniki alévolé apaku anititune
liki nigelehe, olile.

4 Mono lekelit6 minamodmave liki gopoguni
mililikimikago, golivagi netda nene hanuvamu
lukumupild itimé nehe. Oe, 14 oko nomive.

5 Omasi eza Sikalahu lehizelikimika ité alévolé
suni lekelitoka ale uté okd noimo nene, Mosé
lo hukoko li gakéma gili alikago lehizelikimiaka
noihe, it6 Izesuni gakdé lamana gili alévolé ikago
lehizelikimiaka noive.

6* Mono gotolat Avalahani mogonamu luhuva

* 3:6: Api 15:6; Lom 4:3

1daliki gizinamdma neve: Eza Omasimu gele alévolé
okago, nenemule loko lihimavaka asu ogimikave
loko lotamo.

7* Nenemu léa liki gililo: Gili alévolé iaké ni-
amolaa keza nene Avalahani agapilamo zuha gi-
hila niave. ]

8 * Zuta vegend minamamolda keza Omasimud
gili alévolé ikiko nene, lihimaini ahuloketatikumu

gozapa geleake, mond gotola Omasimo gako

lamana Avalahani lo amimoé nene laa liki luhuva
gizinamoma neve: Geilusa nenémo hetoka vegena

mukitoka vo ale asu inogo ive.

9 Nenemu Avalahd gele alévolé oake lisoko vi
gapolo lisiki vitamolaa keza ai lusagu vi hilani-
gave.

10 * 1t§ Mosé lo hukoko li gakoku leheta iake
dmegé amegé iaka nia vegena keza lolimini mu-
tutoni lili inigave. Nenemu mono gotolau laa
liki luhuva gizinamoma neve: Mosé lo hukoko li
gakoku hize letoko gizoloko vonoi gako mukito
gili alemitamo nenete usilimini mututoni minani-
gave.

11* Nenemu mond gotolad gaké maké 1a oko
neve: Gili alévolé iakeve liki Omasimini agovisald
lihimdini asu okimikago minatamo nenete alévolé
iki miniki aliki inigave liki luhuva gizinamo ne-
nazo, Mosé lo hukoko li gako gele alekinake

Omasiloka lihima nomitimé minoakalda nomive.
Nenémini mogonda mota uto okave.

12* It4 lo hukoko li gako gele alekinake alévolé

* 3:7: Lom 4:16 * 3:8: Api12:3 * 3:10: Gapo 27:26 * 3:11:
Hip2:4 ~ 3:12: Liv 18:5

ituni mogona haitolimini neve. Gele aleloko vova

vova oko alévolé itunimolaa neve. Nenemu mono
gotolau laa loko luhuva gizonoimoma neve: Lo

hukoko li gakolimini hozavaa aliliki viva viva iki

ali asu ita vegend alévolé iki minanigave loko
neve.

13* It mond gotolat nene vegend zal6 naga ziki
saina iki apatemo keza lolimini mututoni niave liki
luhuva gizinamoma neve. It Kilistoni dmina iki
zalo saina iki apatikago, lelikumule loko usi alima.
Aleake, Mosé lo hukoko li gakolimini nagakuti gu-
luholetama.

14 L4 im6 nene Izesu Kilisté6 hoza alikumule
loko Avalahatokati lusdmo numut6é namaté veg-

enatoka puu loko vo asu itive loko 14 oletamo. Ité
14 okiko Sikalahu lehizeletatove loko lo molole-

tamo nene Omasimu gele alévolé okinake alinogo
une.

Mosé lo hukoko li gakoki Omasimo lehizeletatove
loko lo mololeta gakoki

15 Nigivénegita, neza hanuva gilina netd makoté
lo moloko litoze, gililo. Ve makdé nenetosa

keza neta matd makokumu li munahiki luhuva
gizataimO0 nene, makolimo senisimoka ito velé

amupil6 gaké mako mini ameko loka oko luhuva
gizatimolaa nomive.

16 * 1t Omasimo nene Avalahani it6 agapilamola
lehizeleketatove loko lo moloketoko limd nene,
agapilam¢é zuha mukikumu lamimoma neve.
Hamo Kilistokumu limoma neve.

* 3:13: Gapo 21:23 T 3:16: Api12:7

17* Mogona 14 okomu noluve: Omasimo gozapa

mono helisa henoni lehizeletatove loko lo molo-
letake limo. La okago, kilisimasi 430 oko vokago,

Mosé lo hukoko 1i gako nene alika uto imo. It

dmina lo hukoko li gaké nenémo Omasimo lo molota
gakd avutd apeleminogo ive.

18 * Monolimini lusa henoni nene lo hukoko li
gako gele aleakaku nelina nene, Omasimo gako lo
mololetoko likuti alemutiline. La onoimodza, nene

ma nomive. Omasimo monolimini helisa henoni
nene lo molotake lonoikeve loko Avalahani hagi-

tana lehizetamdma neve.

1914 onoimd nenazo, lo hukoko li gakéma nene
nana netakumu neve. Pelevesava zekoko neta
golesa aleakd nenémini mogona lo uto itove loko
Omasimo mini ameko molamdéma neve. Ité mi-
noloko vova vova oko noiko nene, lehizegetatove
loko lo molota ve Avalahani agavolaho Izesu uto

okiko asuitive lokolonoimomaneve. Itd 1o hukoko
li gakoma nene ageldo makolite limiki holutegu

mina ve Moseni agizaku milikago limimo.

20 .4 onoiméza, ve makolimo holutdé ve mina-
timo nene, ve hamokumu minaminogo ive. Veg-
end mukikumu minanogo ive. La onoimoza, Omasi
aisi ve hamoko noinazo, eza Avalahani nene neta
makad lehizegetatove loko agomulalo 1o molotamo
nene holuiku minati ve makokumu vitaga amike
ezdag0 lotamo.

Mosé lo hukoko li gako uto itimini mogonda

211t6 Mosé lo hukoko li gaké nenémo Omasimo
lehizeletatove loko lo mololeta gakd lovaga lo

* 3:17:Ga12:40 T 3:18: Lom 4:14

ameaka noihe. La oko nomive. Mose lo hukoko li
gako nenémo alévolé lemetameni ale uto oakalaa

nelina nene, lamana lo hukoko li gakokuti lihi-
mate asu olimikago minoakd gapovda uto iline.

22 L4 onoimdza, vegend mukitoka golesa
netalimini nagaku nounimo6 nenémini mogonaa
mono gotolau li utd iki milinaméma neve. La
okago, nenemu nene Izesu Kilistokumu gele
alévolé okuko lehizeletatove loko lo mololeta
netalimini gihila alitunimolaa oko neve.

23 Zuta ve leza gozapd nene gele alévolé oaka
gapo uté amigo, Mosé 1o hukoko li gakd nenémo
naga lemekago, nagaku minoloko novuko, gele
alévolé oakalimini gakd uté o lamana imo.

24 1t6 Mosé lo hukoko li gaké nenémo lelémo
vevesoaka gapo lolé oko gizapa oletoloko
vité nouko, Kilistotoka lelémo molokago nene
Izesunimu gele alévolé okunike lihimate asu
olimikiko minanogo une.

25 Lélisi nene gele alévolé oaka gapovaa uté ok-
ago, neneld dmegetoko novuko, d&mina lo hukoko li
gakolimini gizapavalo minamune.

26 [t6 lekeza mukit6 nene Izesu Kilistokumu gili
alévolé atimo itinasa Omasimini vegenala zuha lili
iki niave.

27 Mon6 nagami hiliake, Kilistotoka mini ami-
ake, mukitoka Kilistoni ametameni ali luhikave.

28 Nenemu Zuta vegend niamo ité hetoka ve-
gend niamo, megusa lili iki muhelé ahelé iki
minamo ité hanuva miniaka niamo, ve niamo
venda niamo haitopaité miniaka amo nene ha neta
lol6 okago, lekeza mukitoka Izesu Kilistotoka viki
gimiziake mulusi hamo lili iki niave.

29* Lekeza Kilistoni mututonililiinamd nenazo,
nenemu Avalahani agapilamo¢ zuha gihila lili iki
niake, Avalahani helisa henoni Omasimo lehizeta-

tovelokolo molotamoé nene mukito lekelinetalolo
inogo ive.

4

1 Nenémini mogona mako 1aa loko litoze, gililo.
Izegipa namuni eza amelaho helekiko minoloko
iteko helisa henoni ale 14 itim06za, izegipa noinazo
gopa nene megusa izegipa ametamenigi lolo oko
minanogo ive.

2Lanoiko, uvolagehe amelagehe keza helisa ne-
talda gizapaitiki minanigave. Gizapa itiki niko eza
napa okoko amelaho mola gamena nene alitokiko,
helisa henoni nene ale alinogo ive.

3 Amin&minoko leza gozapa monoku olopa vegit-
ana oko minamunike, mikasimini amupil6é ha neta
mogonamu li huka gakolimini gelekelela otoko
minuhama neve.

4 L& okago, alika nene gamena molamo nene
alitokago, Omasimo eza gipala amiselekago, vena
makolimo getokago, uté imo. Uto oake, eza Mosé
lo hukoko li gakolimini gelekelé oko minama.

5* Leza nene lo hukoko li gakolimini nagakuti
gologi olimikiko Omasimo lelémo 14 itive loko
Omasimini gipala ut6 imé neve.

6 It0 lekeza Omasimini izegipala lili iki
niamomave loko Omasimo gipaldmini Sikalahu
nene mulutegu amiselekago, lemeko noigo, ai

* 3:29:Lom4:13 * 4:5: Lom 8:15-17

zamuzatunu ahono ameénegave loko sele loaka
noune. ] o

7 Nenemu geza megusa izegipa noakopa,
Omasimini izegipala noane. It6 al izegipala

minanikeve loko Omasimini nasahililalé ai helisa
netalimini amelaho ve 1ol oko minoakd noane.

Paulo Galesia vegenakumu miluma gilimo

8 Hetoka vegend lekeza gozapd Omasimu gili
guni amake soza saza Omai netalimini agihuna giki
minake kei nagakd minake, gelekelé ikitiki mi-
namao. )

91t6 itinasa lekeza Omasimu vitagd iake alimi uté
ikave. It6 14 onoimdza, lamana Omasimo leke-
likumu vitaga ike lekelémo uté okamo nenazo,
ha netd pisila nomimo helisa nomi netd nene
nanamu goha lokovogisa amiki gelekelé nitiki
nilave. ]

10 L4 iki niminake, Omasimo giliko lamand itihe
liki Zuta vete haitopaité gamena ito haitopaito
ikani it6 haitopaité kilisimasi mili et6 amo
nenémini holisi miniaka niave.

11 L4 niago hozane nenémo lekelitoka gihila
zemitihe loko gulugo gena niviseaka noive.

12 Nigivénegita, neza vokda loleketoko litoze.
Neza lekelilimini oko Mosé lo hukoko li gakolimini
nagakutinelémo otopa zekago nouve. Lekeza neni
suni aliki minalo. Lekelitoka minoloko novugo,
lekeza netd golesa mako lili initamamaodma neve.

13 Neza gozapa miluma netd gizalekuke, gana

apl oko Izesuni gako lamand lo lukumumodma
neve.

14 1t6 nugupegu keé lamigo, gena likivisegetigi
imoza, neni gopa goselé lekepelemimoma neve,

ito mu likizapa onamimoOma neve. Lekeza
dniginimiake alesa mili nememd nene, Omasimini
agel6 ahe itd Izesu Kilistonihe keikumu alesava
mili kememo gilima neve.

15 Kee, gamena nene zupa lokogolizagé ma

viziki miniakd amoma nene itinasa hikuka vokave.
Lekeli mogonatini lamanakumu laa loko lo likimi-

toze, gililo. Lekeza lokogomula gologi itune likima,
hanuva gologi iiki neni nilimi vati iki nimitune liki
nelina, hanuva nemeline.

16 Tt6 itinasa gamena nene gako gihilda lo
nolukumukumu nene gala velini lolé okuhe,

olile.
17Ve lugdate amuza miliki lekegepoka liaka ni-

amo nene neta lamanakumu nomive. Lilimi ezega
emega ikiko, lekeza golisi inimiiki kei kugulizaini
ali otitave liki amuza miliaka niave.

18 Netd lamanakumule loko lekegepoka loaka
nene netd gihila nemoza, lekelitoka voko minu
zupaheko negopa, gamena gamena la iaka niko
lamana inogo ive.

191zegipanemata, neza lekelikumu miluma sipisi
goha noguluve. Venalite izegipa getanigi miluma
giliakd niamomaminoko miluma sipisi noguluve.
Kilistoni ametameni lekelitoka ut6 o lamana itive
loko lekelikumu gulugo gena niviseaka noive.

20 Lekelikumu nagata gululusi geleuke lekeli-
toka lita oko voko lokovogisald haitoliminoko gako
lo likimitove loko geleakd nouve.

Hegako Salako kei anoza gako

21 Mosé lo hukoko li gaké nenémini gelekelé
otatune liki liaka niamé neneta, loka oleketatoze,

li nimilo: Lekeza lo hukoko li gakolimini luhuva
netalda nagatamoza, mogona gili hee lisa amahe.

22 Aminagu nene laa liki gizi milinaméma neve:
Avalaha nene gipala losita getamo. Mako nene
gelekelé moh6 megusa Hegd getamo, it6 mako
nene alimi ame venda Sala getamo.

231t6 gelekelé moho megusdmo geta izegipa ag-
uliza Isimaelé nene hanuva ut6 ima. It6 alimi ame
venalimo geta izegipa aguliza Isaka nene Omasimo
alika getatane loko Avalahani lo molota gakotd
getamo.

24 1t6 nene gakolimini agikagu anoza mako laa
loko neve: Amina vena losi keza lo munahi gaké
lositalitini avevezahavaa lili asimd. Lo munahi
gakd makd nene Sinai agokau utd im6 nenémini
gizapalo nia vegend nenete lo hukoko li gakolimini
gelekelelda miniaka niave. Nenémini aveveza-
havaa nene gelekelé mohd megusamo Hega eza
1016 imo.

25 1t6 Alapia mikasiuka Sinai agokamu Hegani
agokave liki liakd niave. It6 Hega eza Zelusale
apa itina hanuva nemomdamini avevezahavaa
noive. Zelusale apa nene Mosé lo hukoko li gako

dmegetoko minatunimé nene Omasimini agémulald
hee loko minatune liki &mina gakolimini megusda
lili iki nia vegenalitini goto apa neve.

26 [t Zelusale apa okulumakuka nemd nenémo
alimi ame vena Salani avevezahal6 neve. Neneld
miniki aliki nia vegena nene naga makoku mina-
mave. Nenemu damina apa nenémo izoteho lold
onoive.

* 4:22: Api16:15,21:2

27* Nenemu moné gotolau luhuva mako laa liki
gizinamoOma neve:
Vegivend geza gagapilamo lagaso getokako
gohuna vena nenémo alika izegipala gululusi
nene getatimo nenazo,
gohuna vend geza izegipa getamanike minoaka
noanitika geza mulukagu lamana gelezo.
Miluma gelemanitika géisi nene gogoliza
vizeko gigisa zezo.
28 Nigivénegita, leza Isakaniméminoko Omasimo lo
mololeta gakot6 uté unimo.

29 * Hanuva ut6 i izegipa nenémo Sikalahulimini
gakoto utd i ve Isakani gopoguni molotake lovaga

lo amimd. Amina suni itinasa nene uté okago
lo hukoko li gakoku amegé amegé iki hoza nale
ve nenete leza Sikalahutokati utd uni vegena go-
poguni mililimiaka niave.

30 * L4 onoimodza, mond gotolad gaké nana oko
neve. Gelekelé moholimini gipala nenémo he-
lisa henoni ale 14 aminogo ive. Alimi ame ve-
nalimini gipaldmo ezago alitimo nenazo, gelekelé
moho megusagi gipalagi nene kimisele ahulokiko
visino loko Omasimo Avalahanilo amimé neve liki
luhuva gizinamoma neve.

31Nenemu nigivénegita, leza nene Mosé lo hukoko
li gakolimini nagaku minoko gelekelé moho me-
gusamini agapilamo minamune. Izesukumu gele
alévolé unikeve loko alimi ame venalimini agapil-
amé nouninazo, Omasimini helisa henoni ale 14
inogo une.

* 427:15a54:1 T 4:20: Api21:9 T 4:30: Api21:10

S

Nagaku goha ma minamituni gako

1Naga nomim¢ minatave loko Kilisto6 eza gologi
oletamOma neve. La okanazo, nenemu vegena
lugdanenete Mosé lo huka gakolimininagaka goha
lekelémo molokuko gelekelé ilitatave liki nilikoma
géneka liki alévolé ilo.

2 Neza Paulona lo likimitoze, gililo. Lekeza
Omasimo luguté vizitive liki lukugupelé Omasimini
anosa milatamé nene, Kilistoni nasahili nene
lekelitoka ha neta lold inogo ive.

31t6 goha mini ameko lo lekeme lamana itoze,
gililo: Mako keza alévolé lemetameni alitune liki

kugupelé Omasimini anosa milatam¢é nenete lo
huka gakd lugda monéna kumupil6 itekiko amina
gako nene amegé amegé iki hoza aliliki vinigave.

4 Lo huka gako gele alinake lihimate asu
olimikiko minatune nilam¢ lekelisi Kilistogegi
apiziki munahem6 nene hukiake otopa zikago ai
nasahili nene ahulikave.

> Ito 1élisi nene Sikalahulimini zdmuzald
gele alévolé uhakumu lihimate asu olimikiko

minatune loko nenémini gelegele minoaka noune.

6 Izesu Kilistotoka voko gimizitunimé nene
Omasimini anosagi lugupel6 minoaka itd
Omasimini anosa nomimé minoakéa ale nupa napa
okoko monéna gihilda nomim¢é hutuvdave loko
litune. Izesukumu gele alévolé oakd netalimo
ligikagu minokiko ligika ligivetegini kimitunimo
nenemuko gihilave linogo une.

7Lekeza monolimini gapogu vati iki ololu liki ni-
vago ve makolimo nana oko gapo hize 1i olikimik-
ago gakd gihilda lekemegesa amiake gili alisa
amave.

8 Sele lo likimi ve nenémo gala vizeko 14 ilo loko

lolegetosé amive.
9" Izadmini ekesalda lagas6 makdé nenémo nosa

netaku vo alekiko muki ekesa o asu itimo neve.
101t6 lekeza neni nigikaguké vitave loko gulugo

gena amigo lo nolukumuve. Guivahanilé voko

gimizunimémave loko Omasimini anosa lukugupeld
netikumu neza nogulutiminoko lekeza gilitamad
nene vo mili sigitive loko noguluve. Ito lekelémo

gopa oaka noi ve nene Omasimo goni otanogo ive.
11 Nigivénegita, neza vegenalitini kugupelo

Omasimini anosagi minamitimé nene Omasimo
kugut6 vizemitive loko lainim-oleketumo nelina,

gopogu galatakalatd nene initamaline. Omasimini
anosa kugupeld minative loko lo kemekogd
minulina nene, Izesu zohota zal6 hilimé nenémini
gakd lo nokumukumu mu kagata oakd noimo
nene asu iline.

12 1ikilimi gopa iakad nia ve kezdini kugupeld
Omasimini anosagé negopa, kugupenini zivi hutivi
1asuitanazo.

13 Nigivénegita, nagaku ma minamitave loko
Omasimo sele lo likimiméma neve. It6 nagaku
minamave liki lukugupémo amu heleaka noi ne-
talimini gelekelelda minamilo. Likigika kimiiki eza
nasahili otiko eza nasahili otiko iki minalo.

4 * Mosé lo hukoko li gaké ale nupa oko

* 5:9: 1Koli5:6  5:14: Liv19:18

gotola 14 oko neve: Gezakamu geleakd noan-
imo nenéminoko gigivekaginimu geleko gigika ke-
mezo.

15 Lekeza 14 amiki izdmi suni aliki eza akohu
apiliko eza akohu apiliko iiki latila ikatave loko

lakagata naluve.

Litaha ligikdmini gihilda it6 Sikalahulimini gi-
hilda

16 1t nenémini itave loko noluve. Lekeza

Sikalahulimo lititoka lititoka iki miliki ilo. La
iiki litaha likigikdmo amu heleakd noi netalimini

hozavaa alemilo.

17* Litaha ligikdmini lagavamo Sikalahu nene lo-
vagalo ameakd noive. It6 Sikalahuliminilagavamo
litaha ligika nene lovaga lo ameaka noive. La
okago, kéisi nene lova sava ikasigo, lekeza neta
mata oko moloko itune liki amo nene vavani iki isa

mave.
181t6 Sikalahulimo lekelémo lolo ikoma Mosé lo
huka gakolimo agulizaki 1016 o leketaminogo ive.

19Litaha ligikdmini hozavaa nene, asuguna neta
negopa, uté oaka noive. La oko utd oakd noive:
Mokolo netd, golotuva netd, lugupémini avoza he-
leaka neta,

20it6 soza Omai netd agepoka loaka, gipe lakegu-
sani, mukaha kepeleaka, lovasava, kemekugu
noakd, gulu guluga loaka, lova leta lava leta,
kizapalé moloakd, lugulizaki ve lold itune liki
kezainimu gelego itekago amuza miliaka, it6 mini
ezega emega iki otopa ziki miniaka,

21]eli itive loko molo hukoaka, it6 pid nagamité
minoakad, ito nosaneta goliva gilikili iki niaka, ité
netd lugda nenéminda aliakd niamo nene amina

* 5:17: Lom 7:15-23

netd matakumu gozapa lo lekemenoumoma neve.
It6 imane goha lakagata aleko lo nolukumuve.

Amina golesa netd alitamolda nenete Omasimini
avogisalo vi hilaminigave.

221t6 Sikalahulimini gihilda nene 14 oko ut6 oaka
noive: Nasahili oketoko ligika kemeaka, mulutegu
agila guluma oaka, hulu oko leges6 oko minoaka,
kelémo lamand oaka, ligika lamanaki minoaka,
hozagu alévolé oaka,

23 lemeko zou loko minoak4, it6 lizapalé mo-
lamoaka nene, netd nenéminda pelevesava zekoko
gapo lotokogi nomive.

24 1t6 Izesu Kilistoni vegenala zuha leza litaha
ligikdmo amu heleakd neta, itd golesa netakumu
mumuzo oakd netd nene apele helekuko haha
onoimoma neve.

25 Sikalahulimini zdmuzalal6 minoko aleko noun-
inazo, nenemu Sikalahulimini gapoguko liso liso
vitune.

26 Lugupémo itekoko eza ahelu okiko eza ahelu
okiko nouko muluiku golesa gililitata neta alemi-

tune. It eza amiko eza amiko kemekugu nami-
tune.

6

Genavagi netato eza hize lé otiko eza hize lé
otiko itune

1 Nigivénegita, lekelikuti makolimo monoku
migelelé onoko lihima ale uté molokikoma,

lekeza Sikalahuki minamo neneta mulutiku hulu
o minoko alimi hehe lalo. La niiki lekezatini
gimiliku milatakumu limiki akikataze, gizapa ilo.

2 Gena lekepeleakd noi netd nene eza hize 1é
omikiko eza hize 1é omikiko iki miniki Kilisto lo
huka gako nene vati iki gili alilo.

3 Vegena mako kugulizdini nomiti vegenalite
kezaikumu giliko ititim6 nenete kezaini kigikavaini
agoka vizikiko 14 inogo ive.

45 Nenemu lekeza eto et iki mogonataganatini
anigi vevesalo. Monoku keé lamoko gopa aleaka
nouni netalimini genavda mota gona molokago

leza mukit6é amina netalimini amelahove eto eto
oko 1ol6 onounimd nenazo, lekeli hozamini mogo-

namu eto eto iki vitaga iki ali uté ilo. La ikiko loko-
goliza vizeaka gako utd itimo nene, ve makolimini
mogonamu negopa, lekezatini iki miliki itamo
nenémo ale uto inogo ive.

6 Mono giliakda nia vegend lekeza mon¢ lainim-
ilikimiaka nia vegena nene netd mata gona miliki
kimilo. )

7 Lekezatini likigikatini agoka vizemilo. Omasi
agoka vizeakalda nomive. Ve mako keza hoza
alitamd nene miniki dmina netalimini gihildagd
alinigave.

8 Mako keza litaha kigikatunu hozavda alitamo
keza miniki litaha kigikamini gihilaa latila nene ali
uto inigave. It6 mako keza Sikalahulimini hozava
alitamo keza miniki Sikalahulimini gihilda alévolé
kemetameni nene alinigave.

9Netd lamanakumu nene goselekaselé aminake
amuza moloko oko moloko itunize. Voko akami-
tunimo6 nene Omasimo mola gamenald minumuni
ale utd inogo une.

10 L4 onoinazo, nenemu gamenavate noiko
vegend mukitoka nasahili oketatune. La noinake

monoku ligive lagave nene netd aleko iteko
nenémini oketatune.

Kagata alike gekéini loketamo

11 Itinasa nene luhuva gizoakd nogosani nene
luhuva gizoakd vémini agizakuti aleko luhuva
napamini imane nezane nigizanitund nogizuma
nene anigalo.

12 Vegend lugda keza kugupéinimo mond
kemetameni okago lekezatini lukugupeloka
Omasimini anosa minative liki amuza golesa

miliaka niave. Keza Kilisté zohota zalé hili
gakolimog6d lugutd vizitive loko lo utd oko lo

kimitunimé nene gopoguni mililitatahe liki
gelego gena okago, nenémini iakd niave.

13 Kugupeld Omasimini anosa milikimikago nia
vegend keza Mosé lo hukoko li gako lugaa gili
alemake lekezagi anosagi miniiki keitoka mini
amikiko kezdini kugupenini aliki itinigi giliaka
niave.

14 Nénisi nene nemupe manamupe nugupe

aleko iteko lamuve. Guivahanite Izesu Kilisto
zohota zal6 hilimOmdamini gaké nene hamakokumu

sigaga lomiaka nouve. Izesu zohota zald hi-
likumule loko mikasiuka netd mata hulupa loko
anuva oaka netaté hulumo gelekago goha gala
vizemitive. It6 &mina oko mono gelema vegenalite
nenikumau gilikago mota helenoumo gelekave.

15 Lugupel Omasimini anosagi minoaka nenehe
it6 minamoaka nenehe nenémo gihila nomive.
Gosohd lemetamenigi minoaka netd hamako gi-
hilaa neve.

16 Amina lakanigu miniki aliki iakd niamolaa
lekelitoka Omasilokati hulu it6 agika lamana
lehizeleketatimé mino-loko iteko minatimo nene
Omasimini vegend mukitoka minino.

17 L4a loko lo nahuluve: Gopoguni milinitake
nipilikago nuhu imane nego neza Izesuni me-
gusava noumo nenémini mogonaa uto oaka noimo
nenazo, gaké imane lo nolukumumd nenémini
velé amupilo ve makolimo silipa hoza goha ne-

memino. : : . .
18 Nigivénegita, Guivahanite Izesu Kilistotokati

nasahililimo likigikagi mino-loko voko minino.
Lamana.

